
ЛЕКСІКА-СЕМАНТЫЧНАЯ ПАРАДЫГМА 

ДЗЕЯСЛОЎНЫХ ПАРАЎНАННЯЎ 

ТЭМАТЫЧНАЙ ГРУПЫ “ЗРОКАВЫЯ АСАЦЫЯЦЫІ” 
 

Сістэмныя адносіны на ўзроўні лексікі і семантыкі параўнанняў больш 

выразна выяўляюцца праз паняцце парадыгма. Ідэальнай формай праяўлення 

лексічнай парадыгматыкі з‟яўляюцца класы слоў, што ўзнікаюць на аснове 

падабенства семантыкі [3, с.72; 4, с. 290; 5, с. 222]. Звычайна тропы ў межах 

лексіка-семантычнай групы аб‟ядноўваюцца адным агульным семантычным 

кампанентам, фармальным паказчыкам якога выступае пэўная назва 

(напрыклад, “Рух, перамяшчэнне”, “Зрокавыя асацыяцыі” і інш.) [1, 148]. 

Дзеяслоўныя параўнанні, аб‟екты якіх выражаны лексемамі тэматычнай 

групы «Зрокавыя асацыяцыі», даволі шырока выкарыстоўваюцца ў сучаснай 

мове мастацкай літаратуры. Трэба адзначыць, што гэтыя адзінкі мастацкай 

выразнасці валодаюць значным функцыянальна-стылістычным патэнцыялам, 

вылучаюцца семантычным багаццем. Так склалася, што на сѐння ў беларускім 

мовазнаўстве ўвогуле адсутнічае сістэмнае даследаванне параўнанняў, не 

вылучана лексіка-семантычная парадыгма параўнання як прыкмета моўнай 

сістэматызацыі і тыпалагізацыі [2, с. 366]. У пэўнай ступені запаўненнем гэтага 

прабелу і з‟яўляецца дадзены артыкул, у аснову якога пакладзены аналіз 

парадыгмы дзеяслоўных параўнанняў тэматычнай групы “Зрокавыя асацыяцыі” 

(ілюстрацыйны матэрыял узяты з мастацкіх твораў В. Адамчыка і І. 

Пташнікава). 

Дзеяслоўныя параўнанні тэматычнай групы “Зрокавыя асацыяцыі” 

выкарыстоўваюцца для вобразнай характарыстыкі асаблівасцей зрокавага 

ўспрымання чалавекам з‟яў рэчаіснасці. Сістэмнасцю ўжывання ў мове 

мастацкай літаратуры вылучаюцца параўнанні, інтэгральнай асновай якіх 

выступаюць лексемы блішчаць і бліскаць. 

У лексеме блішчаць у працэсе мастацкага супастаўлення суб‟ектаў і 

аб‟ектаў параўнання актуалізуюцца некалькі семем. 

1. Блішчаць: сема „свяціцца роўным слабым святлом’ (пра з‟явы 

прыроды, прадметы, партатыў вочы, твар і інш.). Аб‟екты параўнання 

выражаны лексемамі азярцо, ільдзінка, луска, намаразь, шкло, пляма, вока, 

сталь, агонь, лѐд, раса, пража, прысак і інш.: як жоўтая плямка на вялікім 

белым абрусе: …за ракой на выгане, дзе, відаць, збіраліся нанач калгасныя 

начлежнікі, далѐка ў тумане гарэў сляпы агеньчык – блішчаў, як жоўтая 

плямка на вялікім белым абрусе (І. Пташнікаў. Лонва); як падслепаватае вока, 

як воўча вока ў цемнаце, як воўчыя вочы: … студня абмялела, вада ў ѐй 

блішчала глыбака на дне, як падслепаватае вока (І. Пташнікаў. Найдорф); 

Значыць, у яе адной у вѐсцы ў акне блішчэў агонь, як воўча вока ў цемнаце – 

нехта і прыйшоў здалѐку на агонь (І. Пташнікаў. Алімпіяда); За плячыма ў Вулі 

чарнела шырокай доўгай плямай акно, і ў ім блішчаў дробны і халодны агонь ад 



 

 

лямпачкі, як воўчыя вочы (І. Пташнікаў. Мсціжы); як сталь: Рака была цѐмная 

– блішчала здалѐку холадам, як сталь (І. Пташнікаў. Найдорф); як агонь: Ідуць 

адзін за адным, трыццаць мужчын, расцягваючыся і хаваючыся ў жыце. 

Блішчаць толькі на сонцы над імі белыя косы, як агонь (І. Пташнікаў. 

Найдорф); як лѐд пад нагамі вясной на дарозе: Вокны ад вуліцы былі выбіты, 

на падлозе блішчэла шкло, як лѐд пад нагамі вясной на дарозе (І. Пташнікаў. 

Алімпіяда); нібы скалка расы: Хрысця глядзела, як на ружаватай мочцы вуха, 

нібы скалка расы, блішчала, адліваючы ружаватасцю, пацерка-завушніца (В. 

Адамчык. І скажа той, хто народзіцца); як нашліхтаваная пража: … 

адбіваючы сонца, заблішчалі, як нашліхтаваная пража, пякучыя тугія рэйкі (В. 

Адамчык. Год нулявы); азярцом: яе (школы) цынкавы дах праз рэдкія сосны 

здалѐк блішчыць светлым нерухомым азярцом (В. Адамчык. Урок арыфметыкі); 

вокам (вочкамі): Збоку дарогі воўчым вокам блішчала на хутары акно ... (В. 

Адамчык. Чужая бацькаўшчына); ... сінімі вочкамі блішчалі нерухомыя лужыны 

ад навальнага дажджу ... (В. Адамчык. Год нулявы); воскам: (Жыта) выспела 

і цяпер блішчэла з-пад растапыранага асця жоўтым воскам (І. Пташнікаў. 

Алімпіяда); ільдзінкамі: ... і слѐз, што ільдзінкамі заблішчалі на яе поўных 

карых вачах (В. Адамчык. Кілавы д‟ябал); лускою: З дрэў сыпаўся дробненькі 

... іней, лускою заблішчаў на чорнай апусе Хрысцінага кажушка (В. Адамчык. 

Чужая бацькаўшчына); намараззю: (Бібліятэкар) падняў свой няголены твар – 

на ім калючай халоднай намараззю заблішчала сівая шчаціна (В. Адамчык. 

Чужая бацькаўшчына); як прысак: Узышло сонца… На пасецы, сюды, пад 

вѐску, заблішчала раса, дробненькімі іскрамі, як прысак (І. Пташнікаў. 

Найдорф). 

Частотнасцю выкарыстання вылучаюцца параўнанні з лексемай шкло 

(шыба): як шкло, усѐ роўна што бітае шкло, як бітае шкло, як цѐмнае шкло, 

як вострыя асколачкі ад шкла, як шыбы ў цѐмнай без агню хаце, шклом: 

Стала яшчэ больш холадна; на траве і на багунніку ля дарогі блішчала раса, як 

шкло (І. Пташнікаў. Тартак); …на пырніку на гранках і на бульбеўніку блішчыць 

на сонцы раса, усѐ роўна што бітае шкло (І. Пташнікаў. Тартак); Ад месяца 

іней блішчаў, як бітае шкло (І. Пташнікаў. Мсціжы); З вышэйшага месца … 

сцякала вада ад сушылкі і да кузні і блішчала там, пад самым лесам, як цѐмнае 

шкло (І. Пташнікаў. Мсціжы); Пераліваючыся, як вострыя асколачкі ад шкла, 

церушыўся дробны сняжок (В. Адамчык. Чужая бацькаўшчына); …і адусюль 

глядзелі на яго, Андрэя, вочы (коней): сінія і вялікія – блішчалі, як шыбы ў 

цѐмнай без агню хаце (І. Пташнікаў. Мсціжы); Чаплялася і блішчала калючым 

прамяністым шклом танюткая павучына (В. Адамчык. Год нулявы); На 

барадзе ў Царыка вострым нацярушаным шклом блішчала сівая шчаціна (В. 

Адамчык. Год нулявы). 

2. Блішчаць: сема ‘быць чыстым, ясным, стаць светлым’ (пра неба, 

дзень). Аб‟екты параўнання выражаны лексемамі акно, шкло: усѐ роўна як 

памытыя ў хаце ў суботу вокны: Неба над Лонвай стаяла чыстае і – пасля 

хмар – аж блішчала, усѐ роўна як памытыя ў хаце ў суботу вокны (І. 

Пташнікаў. Лонва); як шкло: У хлеве было відна – знадворку над страхой 

блішчаў, як шкло, дзень (І. Пташнікаў. Найдорф). 



 

 

У лексеме бліскаць актуалізуюцца таксама некалькі семем. 

1. Бліскаць: сема ‘заблішчаць, засвяціцца’ (пра асаблівасці адбіцця святла 

прадметамі, прыроднымі аб‟ектамі, з‟явамі). Аб‟екты параўнання выражаны 

лексемамі прамень, іскра, кропля (расы), пыл, маланка, луска і інш.: як 

праменьчык сонца ў тумане: … чырвоная секундная стрэлка бліснула на 

цыферблаце, як праменьчык сонца ў тумане (І. Пташнікаў. Алімпіяда); нібы 

пырскалі іскры: …нехта ў белай сарочцы пѐрся насустрач з горкі на 

веласіпедзе. Пад ім на сонцы бліскалі спіцы, нібы пырскалі іскры (І. Пташнікаў. 

Сцяпан Жыхар са Сцешыц); нібы кропля расы: Якраз каля дарогі …, нібы 

кропля расы, паблісквала зорка (В. Адамчык. Голас крыві брата твайго); як 

пыл: Перад лесам бэрсаўся, гусцеў, бліскаў, як пыл, каламутны поцемак (В. 

Адамчык. Чужая бацькаўшчына); як маланка: Імполь выцягнуў з жалезнай 

похвы доўгую, што, як маланка, бліснула неспадзяваным страхам, крываватую 

шаблю (В. Адамчык. Год нулявы); што луска на рыбіне: Узышло сонца, 

свяціла збоку, з-за Краснага, можна было пазнаць па вадзе; яна забліскала, 

што луска на рыбіне (І. Пташнікаў. Тартак); маланкай: маланкай бліснуў агонь 

(В. Адамчык. Год нулявы); (Полымя) бліснула маланкаю са ствала ... (В. 

Адамчык. І скажа той, хто народзіцца); ... бліснуўшы маланкай, яна (шабля) 

упілася ў лысіну і раскроіла напалам голаў (В. Адамчык. Год нулявы); 

намараззю: У іх (валасах) ужо халоднай намараззю бліскала сівізна (В. 

Адамчык. І скажа той, хто народзіцца); павучынай:... іскрыстай павучынай 

паблісквала  калючая агароджа (В. Адамчык. Чужая бацькаўшчына); 

расіцаю:... а на лобе тлустаю расіцаю пабліскваў пот (В. Адамчык. Кілавы 

д‟ябал). 

2. Бліскаць: сема ‘зіркнуць’ (пра вочы): як васількамі з жыта махнула 

перад ім: Яна (Таня) падняла на яго (Ратнікава) чорныя вейкі – глядзела ў 

доўгую раскручаную ведамасць, калі ѐн паявіўся на парозе, -- бліснула 

блакітнымі вачыма, як васількамі з жыта махнула перад ім, утаропілася зноў 

у ведамасць і зачырванелася, гусценька, са шчок (І. Пташнікаў. Алімпіяда) – 

гэтым параўнаннем, дзякуючы актуалізатару лексеме васількі, маніфестуецца 

таксама сема ‘блакітны’; як лямпачкі: … у Марфы з-пад лоба бліснулі вочы, як 

лямпачкі (І. Пташнікаў. Алімпіяда). 

Неабходнасць вывучэння лексіка-семантычнай парадыгмы параўнання 

абумоўлена патрэбай у сістэмным апісанні працэсу трапеізацыі, выяўленні 

тыпалагічных рыс супастаўлення сем. 

